PAGE  
1

CYNGOR TREF CAERFYRDDIN

CYFARFOD BLYNYDDOL Y CYNGOR 

A GYNHALIWYD AR 13 MAI 2016
Y Maer, y Cynghorydd Barry Williams, fu’n cadeirio’r rhan agoriadol o Gyfarfod Blynyddol Cyngor Tref Caerfyrddin a gynhaliwyd yn y Neuadd Sirol, Caerfyrddin, nos Wener y 13eg o Fai 2016, am 6.30 pm.  Arweiniwyd y Maer ac Aelodau’r Cyngor i mewn i’r Siambr gan Gludwr y Cledd, Mr Andrew Mattick, a’r Brysgyllwyr, Mr Andrew King a Mr Brian Phillips, yng nghwmni Crïwr y Dref, Mr Adrian Perret.

YN BRESENNOL:
Cynghorwyr: Barchedig Tom Defis, Dr Richard Edwards, 


Dr Dewi Evans, Dr Baba Gana, Peter Hughes Griffiths, Anthony Jenkins, Alun Lenny, Arwel Lloyd, Kenneth Lloyd, Dr Ioan Matthews, Douglas Rose, Emlyn Schiavone, Alan Speake, Wyn Thomas a Barry Williams

1.
YMDDIHEURIADAU AM ABSENOLDEB 
Derbyniwyd ymddiheuriadau am absenoldeb oddi wrth y Cynghorwyr Dorothy Bere, Philip Grice ac Angharad Jones Leefe. 

2.
DEISYFU AGORIADOL 
Agorwyd y cyfarfod gyda gair o ddeisyfu gan Gaplan y Maer oedd yn ymddeol, y Parchedig Ganon Leigh Richardson.  Diolchodd y Maer oedd yn ymddeol i’r Parchedig Richardson am ei gymorth a’i gefnogaeth yn ystod y flwyddyn.

3.
ANERCHIAD Y MAER OEDD YN YMDDEOL 

Bu’r Maer oedd yn ymddeol, y Cyngh Barry Williams, yn adolygu ei flwyddyn brysur, ond hynod bleserus, gyda chymorth ei wraig, y Faeres, Mrs Barbara Williams, a chymorth ac amynedd ystyriol ei fab mewn sawl digwyddiad.  Diolchodd y Cyngh Williams i’w Gaplan, y Parchedig Ganon Leigh Richardson, am ei gyfraniad i amrywiol seremonïau dinesig gydol y flwyddyn.
Roedd wedi mynychu dros gant o ddigwyddiadau, yn ogystal â chyfarfodydd a gweithgareddau’r Cyngor, a diolchodd y Cyngh Williams i’r Dirprwy Faer ac i’r Siryf am fynychu digwyddiadau yn ystod ei absenoldeb, i bob Aelod am eu cefnogaeth a’u diwydrwydd, ac i Mrs Eleri James, Swyddog Gweinyddol y Cyngor, am sicrhau bod y flwyddyn ddinesig wedi rhedeg yn hwylus a didrafferth.
Yn ystod y flwyddyn roedd Mr Selwyn Thomas wedi ymddeol fel Clerc y Dref.  Diolchodd y Cyngh Williams i Mr Thomas am ei gyngor doeth a’i gymorth, gan ddymuno ymddeoliad hapus a iach iddo am flynyddoedd i ddod.  Hefyd estynnodd y Cyngh Williams groeso cynnes i’r Clerc newydd, Mr Alun Harries, a ymunodd â’r Cyngor fis Medi diwethaf, a bydd ei brofiad helaeth o arwain a gweinyddu o fudd mawr i’r Cyngor.  

Cyfeiriodd y Cyngh Williams at y ffaith bod Caerfyrddin mor ffodus o gael Pwyllgor Apêl Elusen y Maer i godi arian ar ran y Maer at achosion da lleol.  Dymunodd y Cyngh Williams yn dda i Gadeirydd y Pwyllgor a chyn Faer y dref, Mrs June Williams, am adferiad buan, a diolchodd i bob aelod o’r pwyllgor am eu hymrwymiad a’u gwaith diflino gydol y flwyddyn.
Tristwch i’r Cyngh Williams oedd cyfeirio at farwolaeth Mr John Mattick fu’n gwasanaethu’r Cyngor a’r dref fel Brysgyllwr a Chludwr y Cledd am hanner can mlynedd a naw, ac oedd yn Rhyddfreiniwr Anrhydeddus y dref.  Estynnodd y Cyngh Williams gydymdeimlad y Cyngor â’r teulu Mattick yn eu profedigaeth a’u colled.  
Anrhydedd yn wir i’r Cyngh Williams fel Maer Caerfyrddin oedd derbyn y swydd Llyngesydd y Porthladd, a gweithio law yn llaw â’r Gymdeithas Glan-yr-afon, y Pwyllgor Gŵyl Afon, a’r Pwyllgor Mordwyo Bar Caerfyrddin.  Roedd wedi dysgu llawer am waith yr amrywiol bartneriaid oedd yn cyfrannu at ddiogelwch yr afon ac i’r gwaith o ddatblygu’r afon a’r aber.  Bu Gŵyl Afon 2015 yn llwyddiant ysgubol unwaith yn rhagor.  Gan taw Afon Tywi yw un o asedau mwyaf tref Caerfyrddin, pwysleisiodd y Cyngh Williams yr angen am i awdurdodau lleol a sefydliadau eraill barhau i weithio gyda’i gilydd i ddatblygu’r afon a’r aber.  
Diolchodd y Cyngh Williams i Dywyswyr y Dref am eu gwaith gwirfoddol holl bwysig, ac i Ganolfan Croeso Caerfyrddin yn Nhŷ’r Castell am eu gwaith yn hyrwyddo’r dref a’i hanes cyfoethog drwy gynnal teithiau tywys i ymwelwyr.

Roedd y nifer o fudiadau gwirfoddol yng Nghaerfyrddin wedi creu argraff ar y Cyngh Williams, a’r arwyr sy’n gweithio’n dawel ac yn ddiwyd yn y cefndir i gynorthwyo ac i godi arian at elusennau haeddiannol.  

Roedd ymweliad y Gwarchodlu Cymreig yn un o uchafbwyntiau’r flwyddyn.  Yn dilyn cyngerdd elusennol llwyddiannus yn Eglwys San Pedr bu gorymdaith drwy’r dref mewn gwisg seremonïol llawn ddydd Mawrth y 29ain o Fedi mewn heulwen tesog i gymeradwyaeth tyrfa niferus.  Fel Maer y Dref, ac yn bersonol fel un o gefndir milwrol, braint o’r mwyaf i’r Cyngh Williams oedd archwilio’r Gwarchodlu, yng nghwmni Arglwydd Raglaw Dyfed ar y pryd, yr Anrhydeddus Robin Lewis.

Fis Tachwedd roedd goleuo’r Goleuadau Nadolig wedi denu miloedd o bobl i’r dref.  Roedd y Cyngh Williams yn falch bod y Cyngor Tref wedi ymestyn y goleuadau Nadolig i Heol Mansel ac i Heol Dŵr, a bydd strydoedd eraill yn elwa o gael goleuadau newydd yn 2016.  Barnai’r Cyngh Williams y gallai’r dref fod yn hynod falch o’r modd y mae Caerfyrddin yn llawn goleuadau dros ŵyl y Nadolig, a thalodd deyrnged i’r tîm bychan o weithwyr allanol y Cyngor Tref sy’n gweithio’n galed o flwyddyn i flwyddyn, a hynny yn aml mewn tywydd gwael, i sicrhau bod y dref yn edrych ar ei gorau dros ŵyl y geni.  Roedd Gorymdaith flynyddol y Ceirw, sy’n unigryw i’r rhan hon o Gymru, yr un mor llwyddiannus.
Yr adeg hon diolchodd y Cyngh Williams i bob aelod o staff y Cyngor Tref am drefnu a chymryd rhan yn y cyfryw ddigwyddiadau, ac am eu cefnogaeth a’u hymroddiad ym mhob maes o waith y Cyngor Tref, sy’n amrywio o’r Fynwent, i’r Neuadd Ddinesig, ac i’r amrywiol barciau a llefydd chwarae.
Fis Mawrth, diolch i ymdrechion glew Cadeirydd Cyngor Sir Caerfyrddin a’r Cynghorydd Tref Peter Hughes-Griffiths, bu’r dref yn mwynhau’r wythnos gyfan gyntaf o ddathliadau Gŵyl Dewi.  Yn draddodiadol y Cyngor Tref oedd wedi trefnu’r dathliadau Gŵyl Dewi.  Yn 2016 trawsffurfiwyd hyn yn wythnos o ddigwyddiadau a ddechreuodd gyda gorymdaith gofiadwy drwy’r dref gan dros fil o bobl.  Dywedodd y Cyngh Williams bod y bartneriaeth rhwng sawl sefydliad yn tynnu gyda’i gilydd wedi arwain at wythnos lwyddiannus, a’r gobaith oedd y byddai dathlu ein nawdd sant yn parhau am hir iawn yng Nghaerfyrddin.  
Fis Ebrill anrhydedd i’r Cyngh Williams oedd mynychu urddo’r Athro Medwin Hughes, Is-Ganghellor Prifysgol y Drindod Dewi Sant, yn Uchel Siryf Dyfed.  Diolchodd y Cyngh Williams i’r Athro Hughes am ei gefnogaeth, a dymunodd yn dda iddo am weddill y flwyddyn.

Ar yr 21ain o Ebrill roedd y Cyngh Williams wedi goleuo ffagl ar Gastell Caerfyrddin i ddathlu pen-blwydd Ei Mawrhydi y Frenhines yn 90 oed.  Diolchodd y Cyngh Williams i Gyngor Sir Caerfyrddin am ganiatáu defnyddio’u cyfleusterau ar gyfer yr achlysur arbennig hwn.
Ar yr 2ail o Fai roedd Ras Hwyl flynyddol y Maer drwy strydoedd y dref wedi ennyn cefnogaeth dda y rhedwyr, y noddwyr a’r gwylwyr.  Bydd pedair elusen leol yn elwa o’r arian a godwyd.  Diolchodd y Cyngh Williams i’r noddwyr ac i’r gwirfoddolwyr, yn arbennig Mr Noelwyn Daniel, sy’n paratoi’r ras mwy neu lai ar ei ben ei hun.  Roedd gwaith Mr Daniel ar y ras hon a digwyddiadau eraill y tu hwnt i Gaerfyrddin yn sicrhau bod miloedd o bobl ifanc ac oedolion yn cael cyfle i gymryd rhan mewn gweithgareddau chwaraeon iach.
Mae’r Cyngor Tref bob amser yn gwneud eu gorau i wella’r cyfleusterau cymunedol, ac yn ddiweddar roedd wedi llwyddo i sicrhau £12,000 i brynu offer chwarae ym Mharc Penllwyn.  Diolchodd y Cyngh Williams i aelodau’r gymuned leol oedd wedi cymryd rhan yn yr ymgynghoriad, gan sicrhau bod y Cyngor yn darparu’r offer y mae’r bobl wedi gofyn amdano i’r graddau y mae hynny’n bosibl.

Atgoffodd y Cyngh Williams y cyfarfod bod Caerfyrddin yn ymfalchïo ym mharc y dref, y felodrom a’r ystafell de.  Cynhelir pob math o ddigwyddiadau a gweithgareddau yn y parc gydol y flwyddyn, diolch i waith caled a brwdfrydedd Swyddog Parciau a Gweithgareddau’r Cyngor, Mr Huw Thomas.  Roedd cynlluniau cyffrous y Cyngor Tref i ddatblygu’r felodrom yn atyniad modern ar gyfer cynnal cystadlaethau beicio cenedlaethol a rhyngwladol wedi ennill cefnogaeth Cyngor Sir Caerfyrddin, Chwaraeon Cymru a Beicio Cymru.  Diolchodd y Cyngh Williams i Gyngor Sir Caerfyrddin ac i’r sefydliadau beicio am eu cefnogaeth, gan obeithio y byddai gweithio fel tîm yn sicrhau’r cyfleuster gorau posibl i feicwyr o bob gallu, a’r budd economaidd i’r dref ac i’r fro fyddai’n deillio o hynny.
Fis Ebrill pleser gan y Cyngh Williams oedd bod yn rhan o’r Seremoni Dinasyddiaeth a gynhaliwyd yn y Gofrestrfa, pan fu dinasyddion tramor yn tyngu llw o ffyddlondeb i’r Goron a dod yn Ddinasyddion Prydeinig, gan fwynhau yr un hawliau a chyfrifoldebau â phob dinesydd Prydeinig arall.
Daeth y Cyngh Williams â’i anerchiad i ben drwy ddweud mai braint ac anrhydedd oedd gwasanaethu fel Maer y dref hynaf yng Nghymru, a thrwy ddymuno’n dda i’r Cyngh Wyn Thomas fel Maer Caerfyrddin yn 2016/17.
4.
CYFLWYNIADAU
Cyflwynodd y Cyngh Barry Williams Dystysgrifau o Werthfawrogiad i’r canlynol:

Mrs Jean Miriam Long, MBE, o Faes Picton – am ei gwaith gwirfoddol oes ar ran Eglwys Crist ac ymchwil canser.  Roedd y dystysgrif yn gydnabyddiaeth o ymroddiad Mrs Long i Eglwys Crist, ac i godi arian i atgyweirio a chynnal adeiladwaith yr eglwys.  Ar ôl marwolaeth ei gŵr, Mr Ernest Long, roedd Mrs Long wedi parhau â’i waith ymroddedig i’r eglwys, gan wasanaethu fel Warden yr Eglwys, Ysgrifennydd a Thrysorydd y Cyngor Plwyf Eglwysig, a rhedeg yr Urdd Menywod o'r cychwyn cyntaf.  Yn llywodraethwr Ysgol yr Eglwys yng Nghymru y Model, ac yn aelod o Gorff Llywodraethol yr Eglwys yng Nghymru a Chynhadledd Esgobaeth Tyddewi, i lawer o bobl roedd enw Mrs Jean Long yn gyfystyr ag Eglwys Crist.  Roedd y Dystysgrif o Werthfawrogiad hefyd yn gydnabyddiaeth bod Mrs Long wedi codi cannoedd o filoedd o bunnoedd tuag at ymchwil a thriniaeth canser.  Diolchodd Mrs Long i’r Maer.  

Mr Ian Williams, Talog - am ei ymroddiad i Ysbyty Glangwili ac am ei ymwneud â nifer o agweddau o fywyd Caerfyrddin.  Ers i afiechyd ddod â’i yrfa yn Ysgol Bro Myrddin i ben cyn pryd, roedd Mr Williams wedi neilltuo ei fywyd i waith gwirfoddol.  Yn weithgar ar ran Capel Blaen-y-coed, Clwb Hen Foduron Caerfyrddin, a Chyfeillion Amgueddfa Sir Gaerfyrddin, bu Mr Williams am dair blynedd ar hugain yn Glerc ei Gyngor Cymuned.  Am ddegawdau lawer, roedd Mr Williams wedi rhoi amser bob dydd i sawl agwedd ar waith Ysbyty Glangwili, sef i’r Gwasanaeth Gwirfoddol Brenhinol, yr Uned Adsefydlu Cardiaidd, y Gymdeithas Cyfeillion, y Clwb Osteoporosis a Radio Glangwili.  Roedd ei gasgliad ac ail-gylchu caeadon poteli wedi ariannu cadair olwyn fodur i gleifion.  Am ddwy flynedd ar bymtheg roedd Mr Williams wedi casglu ceisiadau ar gyfer Radio Glangwili, wedi gwasanaethu fel cyflwynydd, fel aelod a thrysorydd y pwyllgor, wedi paratoi rhaglenni radio, ac wedi hyfforddi recriwtiaid newydd mewn techneg meicroffon, dewis cerddoriaeth a chyfweld.  Roedd ei raglen o brofiad gwaith wedi dod â chydnabyddiaeth i Radio Glangwili am ragoriaeth yn y maes hwnnw.  Diolchodd Mr Williams i’r Maer.
5.
ETHOL MAER Y DREF AM Y FLWYDDYN 2016/2017

Ar gynnig y Cyngh Peter Hughes Griffiths, ac a eiliwyd gan y Cyngh Dr Ioan Matthews, PENDERFYNWYD yn unfrydol i ethol y Cyngh Wyn Thomas yn Faer Tref Caerfyrddin am y flwyddyn 2016/2017.

Wrth wneud ei gynnig, fel Cynghorydd Tref ac fel cyfaill da, cyfeiriodd y Cyngh Peter Hughes Griffiths at fagwraeth y Cyngh Wyn Thomas yng Nghastell Newydd Emlyn, ei gysylltiad hir â Llanpumsaint, ac at waith ei dad ar y lein rhwng Pencader a Chastell Newydd Emlyn tan i Beeching gau’r rheilffordd o Gaerfyrddin i Aberystwyth.  Ar ôl mynychu Ysgol Gynradd Llanpumsaint ac Ysgol Ramadeg y Frenhines Elizabeth yng Nghaerfyrddin, bu’r Cyngh Thomas yn gweithio am ddeng mlynedd gyda'r cwmni enwog John Francis, gan ddod i adnabod pob ffermwr o fewn hanner can milltir i Gaerfyrddin.  Roedd y cefndir hwn o fantais i’r Cyngh Thomas pan benderfynodd sefydlu Siop y Pentan gyda'i ddau ddiweddar bartner, Will Lloyd ac Eurig Wyn, yn 1972.  

Fel ‘Wyn Siop y Pentan’ y daeth y Cyngh Thomas yn adnabyddus i bawb ar ôl sefydlu ei siop lyfrau a recordiau Cymraeg yn y dref.  Yn hyn o beth, roedd y Cyngh Thomas yn arloeswr yn ei ddydd - cyfnod pan ddechreuwyd agor 'siopau Cymraeg' am y tro cyntaf yn ein trefi.  Symudodd y Cyngh Thomas Siop y Pentan o Heol Dŵr i'r farchnad yn 1974, i'r farchnad a ail-adeiladwyd yn 1980-1981, ac i'r farchnad newydd yn 2009, pan drosglwyddodd Siop y Pentan i berchnogion newydd.
Gellid yn hawdd dweud bod y Cyngh Thomas wedi treulio oes yng Nghaerfyrddin, ac wedi cymryd diddordeb ym mhob agwedd o bwys o fywyd y dref.  Roedd y Cyngh Thomas felly wedi bod yn amhrisiadwy i’r Cyngor Tref o ran ei wybodaeth, ei ddycnwch, ei frwdfrydedd a’i unplygrwydd i gynnal a gwella'r dref.  Byddai pawb yn unfryd o’r farn na allai neb fod yn fwy cymwys i ymgymryd â’r swydd Maer Caerfyrddin na Wyn Thomas - 'Wyn Siop y Pentan'.  Dymunodd y Cyngh Hughes Griffiths yn dda i’r Cyngh Thomas, ac i Sylvia wrth ei ochr, gan wybod i sicrwydd y byddai'n cyflawni'r swydd anrhydeddus hon mewn modd trylwyr a brwdfrydig.
Cyfeiriodd y Cyngh Dr Ioan Matthews at gyfraniad y Cyngh Wyn Thomas at fywyd cyhoeddus yn Llanpumsaint ac yng Nghaerfyrddin. Roedd yn ŵr gwylaidd a hynaws, ac roedd cefnogaeth gref ymhlith y cyhoedd i’w ethol yn Faer am y flwyddyn sydd i ddod.  Roedd yn uchel ei barch mewn cynifer o gylchoedd, ac roedd ei gysylltiadau di-rif yn dyst i’w ddegawdau o wasanaeth fel gŵr busnes blaenllaw ac fel un o gonglfeini’r gymuned.  

Wedyn datganodd a llofnododd y Cyngh Wyn Thomas y Datganiad Derbyn Swydd yng ngŵydd yr Ynad Heddwch, Mrs Bethan Harris.


Urddwyd y Maer, y Cyngh Wyn Thomas, â chadwyn ac arfbais swydd Maer y Dref gan y Maer oedd yn ymddeol, y Cyngh Barry Williams.


Y Maer, y Cyngh Wyn Thomas, fu’n cadeirio’r cyfarfod o hyn ymlaen.


Aeth y Maer, y Cyngh Wyn Thomas, rhagddo i ddatgan a llofnodi Llw’r Morlys, tra’n dal y Rhwyf Arian, sef bathodyn y swydd.

Diolchodd y Cyngh Wyn Thomas i’w gyd Gynghorwyr am eu hymddiriedaeth ynddo ac am y fraint a’r anrhydedd o gael ei ethol yn Faer tref Caerfyrddin.  Ymrwymodd y Cyngh Thomas i fod yn deg wrth gynrychioli trigolion tref Caerfyrddin, gan ddweud ei fod yn edrych ymlaen at weithio gyda phawb yn ddiwahân gydol y flwyddyn sydd i ddod.  
Estynnodd y Cyngh Thomas ei longyfarchiadau i’r Cyngh Barry Williams ar ei flwyddyn weithgar a’i lwyddiannau o bwys yn ystod ei flwyddyn yn y swydd, ac aeth rhagddo i urddo Maer y llynedd â thlws y Maer a rhwyf arian.


Penododd y Cyngh Wyn Thomas y Parchedig Beti-Wyn James BD, Gweinidog Capel y Priordy, yn Gaplan y Maer. 

Penododd y Maer Mrs Sylvia Perkins yn Faeres, ac urddwyd y Faeres, Mrs Perkins, â’r gadwyn swydd gan Mrs Barbara Williams, Maeres y llynedd. Cyflwynodd y Faeres flodau i Mrs Williams.  Diolchodd y Maer i Mrs Barbara Williams am ei chefnogaeth i Faer y llynedd gydol y flwyddyn.

6.
PENODI DIRPRWY FAER AM Y FLWYDDYN 2016/2017


Ar gynnig y Cyngh Barchedig Tom Defis, ac a eiliwyd gan y Cyngh Arwel Lloyd, PENDERFYNWYD yn unfrydol i benodi’r Cynghorydd Alun Lenny yn Ddirprwy Faer Caerfyrddin am y flwyddyn sydd i ddod. 

Cyfeiriodd y Cynghorwyr Barchedig Tom Defis, a’r Cyngh Arwel Lloyd at lwyddiannau’r Cyngh Alun Lenny fel Cynghorydd Sir Caerfyrddin ers 2011 ac fel Cynghorydd gweithgar, effeithiol a galluog ar Gyngor Tref Caerfyrddin ers 2008.  Roedd trafodion y Cyngor Tref wedi elwa’n sylweddol o arbenigedd a gwybodaeth y Cyngh Alun Lenny mewn sawl maes, ac o’i yrfa hir a disglair fel newyddiadurwr a gohebydd radio a theledu, yn ymdrin â materion lleol, cenedlaethol a rhyngwladol o bwys.  Roedd y Cyngh Alun Lenny yn ymgyrchydd effeithiol ar ran y sir ac ar ran y dref, ac ar y pryd roedd yn rhan o ymgyrch i ddiogelu dyfodol y Neuadd Sirol, ar ôl i’r adeilad gau fel llys sirol cyn hir.  Mynd ar drywydd y gwirionedd yw gwaith newyddiadurwr da.  Hyn oedd yn egluro o bosibl pam fod y Cyngh Lenny yn gynghorydd ac yn ymgyrchydd mor effeithiol, yn amyneddgar ac yn benderfynol o ymchwilio i bob opsiwn i sicrhau’r canlyniad gorau posibl i’r dref.

Wedyn datganodd a llofnododd y Dirprwy Faer y Datganiad Derbyn Swydd yng ngŵydd yr Ynad Heddwch, Mrs Bethan Harris.  Diolchodd y Cyngh Alun Lenny i’r Cyngor gan ddweud ei fod yn edrych ymlaen at wasanaethu’r gymuned yn ystod y flwyddyn sydd i ddod.  

Urddwyd y Dirprwy Faer, y Cynghorydd Alun Lenny, â chadwyn a bathodyn y swydd gan y Maer.

7.
PENODI SIRYF Y DREF AM Y FLWYDDYN 2016/2017


Ar gynnig y Cyngh Alan Speake, ac a eiliwyd gan y Cyngh Alun Lenny, PENDERFYNWYD yn unfrydol i benodi’r Cynghorydd Emlyn Schiavone yn Siryf y Dref am y flwyddyn sydd i ddod. 


Wedyn datganodd a llofnododd Siryf y Dref y Datganiad Derbyn Swydd yng ngŵydd yr Ynad Heddwch, Mrs Bethan Harris.


Urddwyd y Cyngh Emlyn Schiavone â chadwyn a bathodyn y swydd gan y Maer.  Diolchodd y Cyngh Schiavone i’r Cyngor am yr anrhydedd.

Yn absenoldeb anorfod y Cyngh Dorothy Bere, diolchodd y Maer i Siryf y Llynedd am ei gwaith ar ran y Cyngor, a phenderfynodd gyflwyno Tlws y Siryf i’r Cyngh Bere yn y cyfarfod nesaf o’r Cyngor.
8.
GAIR O DDIOLCH I FAER Y LLYNEDD 

Ar gynnig y Cyngh Peter Hughes Griffiths, ac a eiliwyd gan y Cyngh Anthony Jenkins, PENDERFYNWYD estyn diolchiadau pennaf y Cyngor i Faer y llynedd, y Cyngh Barry Williams, am y modd clodwiw y cyflawnodd ei swydd fel Maer yn ystod y flwyddyn 2015/2016.  
Cyfeiriodd y Cynghorwyr Peter Hughes Griffiths ac Anthony Jenkins at y modd yr oedd y Cyngh Barry Williams wedi llwyddo i gyflawni ei ddyletswyddau yn ystod ei flwyddyn fel Maer gydag urddas ac ymwybyddiaeth o arwyddocâd a chyfrifoldebau dinesig y swydd o fod yn Faer y fwrdeistref hanesyddol a hynafol hon.  Roedd y Cyngh Barry Williams wedi dod â manteision gyrfa lewyrchus ym maes iechyd a’r byd academaidd i rôl y Maer, ac roedd y Cyngor Tref yn gyson wedi elwa o adroddiadau gan y Cyngh Williams ar faterion sy’n ymwneud ag Ysbyty Glangwili a’r Gwasanaeth Iechyd yn gyffredinol.  Roedd y Cyngh Williams wedi dangos diddordeb gwirioneddol ym materion Caerfyrddin a’i phobl.  Roedd wedi bod yn ddiwyd yn mynychu cyfarfodydd mudiadau elusennol a mudiadau eraill, wedi agor boreau coffi ac wedi llwyr ymdrwytho yn amrywiaeth gyfoethog bywyd y dref sy’n gwneud Caerfyrddin mor unigryw.
Bu’r Cyngh Williams yn effeithiol, yn hynaws ac yn uchel ei barch fel Maer y Fwrdeistref hon, gan ddod ag anrhydedd i’r swydd a chlod iddo ef ei hun. Gyda chymorth ei wraig, Barbara, y diolchwyd iddi hefyd am ei holl waith fel Maeres, gallai’r Cyngh Barry Williams edrych yn ôl ar flwyddyn lwyddiannus a blwyddyn dda o waith.
Cyfeiriodd y Cyngh Anthony Jenkins at her arbennig a gododd yn ystod y flwyddyn, sef penderfyniad y Gwasanaeth Llysoedd i gau’r adeilad dinesig hardd hwn, y Neuadd Sirol, lle y gweinyddwyd cyfiawnder ers canrifoedd a lleoliad digwyddiadau o bwys hanesyddol.  Roedd y Cyngh Barry Williams wedi codi i’r her honno ac wedi bod yn gefnogwr brwd i syniadau arloesol, a hyrwyddir yn arbennig gan Uchel Siryf Dyfed, ar gyfer dyfodol yr adeilad hwn.
Her arall oedd penderfyniad Clerc y Dref uchel ei barch, Mr Selwyn Thomas, i ymddeol ar ôl blynyddoedd lawer o wasanaeth.  Roedd y Cyngh Williams wedi wynebu’r her honno ac wedi goruchwylio’r broses o benodi olynydd i Mr Thomas – unigolyn o’r safon a’r profiad a’r dalent angenrheidiol – Mr Alun Harries.

Wrth gloi, diolchwyd i’r Cyngh Barry Williams ar ran y Cyngor a holl drigolion y dref am gynnal safonau swydd y Maer ac am flwyddyn hynod lwyddiannus fel Maer Caerfyrddin.
9.
SUL Y MAER 

Cyhoeddodd y Maer ei fwriad i gynnal Gwasanaeth Dinesig yng Nghapel y Priordy fore Sul y 15fed o Fai 2016 am 10.00 pm.

10.
GOHIRIO’R CYFARFOD 

PENDERFYNWYD gohirio’r cyfarfod tan nos Fercher, y 25ain o Fai 2016 am 7.30 pm.  

11.
GWEDDI I GLOI 

Daeth y cyfarfod i ben gyda gair o weddi gan y Parchedig Beti-Wyn James, Caplan y Maer.

Daeth y cyfarfod i ben am 7.30 pm.

